
Katea eten ez dadin 

Joxe Arratibel fraide eta idazleak ahozko tradiziotik jasotako ipuinak bildu ditu Pamielak 'Izugarriak' liburuan; atzo aurkeztu zuten argitalpena Ataunen, bere jaioterrian. 

Arkaitz Apalategi 

Ataun Goierriko Hitza 

Ahozko transmisioa mendeetan mantendu bada, belaunaldiz belaunaldi egindako kate lanari esker izan da. Kate hori eten ez dadin, ordea, mendez mende sutondoan kontatu izan diren historia, gertakizun eta pasadizo horiek jaso egin behar dira, hurrengo belaunaldiek ezagut ditzaten. 

Ahozko aberastasun hori jasotzeko ahalegina egin dutenen artean, izen ugari eman ditu Ataunek. Joxemiel Barandiaran eta Joxemartin Apalategi izan ziren horietako batzuk. Haien parean dago Joxe Arratibel ere. Estibalizko (Araba) komentuan bizi den fraide beneditar horrek, Ataungo mitologia eta mundu magikoa, eta horietatik sortutako pertsonaia eta istorioak paperean bildu izan ditu urtetan. Kontu Zarrak liburuarekin hasi zuen ibilbidea, baina geroztik ere hainbat ipuin jaso izan ditu beste hainbeste liburutan. 

Orain, ahozko transmisioaren kateari, beste begi bat erantsi dio Arratibelek, Izugarriak liburuaren argitalpenarekin. Txera handiz egindako edizioa da Pamiela etxeak atera duena. Izan ere, Joxe Arratibelen bost ipuinak, Jon Zabaleta marrazkigilearen ilustrazioekin atondu dituzte. Miel Anjel Elustondo editoreak Jabier Kaltzakorta irakasle eta ikertzaileari egindako elkarrizketa batek osatzen du liburua. 

«Katea ez da eten». Hala zioen atzo Pamiela argitaletxeko Jose Angel Irigarayk, aurkezpenaren ondoren. «Liburu zoragarria da edukiari dagokionez, tradizioari dagokion ipuingintza bertan gauzatzen delako. Beste katebegi bat da, Joxe Arratibelen ahotik jasotakoa». Ahozkotasunaren tradizio honek «Europan kokatzen gaitu» Irigarayren ustez. Izan ere, «gure mitologia zaharrean, jainkotasuna edo sakratutasuna oso lotua zegoen naturarekin, artean ez zegoen antropomorfizatuta, eta datu hori ez da ahuntzaren gauerdiko eztula». 

Pamiela etxearentzat, «ohore handia izan da haur literaturaren sailean honelako liburu bat argitaratzea». Baina Irigarayren hitzetan, «benetan pozgarria dena, Ataungo herriak gauza hauek nola bizi dituen ikustea da, euskal kulturgintzan eta tradiziozko mundu horretan erreferente bat baita Ataun». 

Herritar ugari bildu zen atzo Ataungo udaletxean, Joxe Arratibelen azken lana bertatik bertara ezagutu eta idazleari omenaldia egiteko asmoarekin. Izan ere, hori zen atzoko ekitaldiaren helburua, Joxe Arratibeli merezi duen omenaldia egitea. 

Liburuan era batera edo bestera parte hartu dutenak bildu ziren ekitaldian. Jabier Kaltzakortak, «galtzear dagoen ahozkotasuna» berreskuratzeko, Joxe Arratibelek egindako lana nabarmendu zuen. Bittor Oroz, Ataungo alkateak, herri horrek eman dituen idazle eta ikerlariak izan zituen gogoan. 

Aurkezpenaren ondoren, omenaldi xume bat egin zioten Arratibeli. Ataungo San Martin elizaren irudi bat eskaini zioten. Hunkituta agertu zen Joxe Arratibel, eta esker oneko hitzak izan zituen denentzat. Adinean aurrera doan gizona da Arratibel (85 urte ditu), eta Rufino Mujika, Lazkaoko fraide beneditarren buruak jarraitu zuen bere hitzaldia. Arratibelen lana eta bizipenak izan zituen hizpide. 

Soslaia 

Beste mundu bateko idazlea 

Joxe Arratibel 

Fraidea eta idazlea 

«Ez da mundu honetakoa». Hala aurkeztu du Jabier Kaltzakortak idazle ataundarra. Izan ere, klausurako fraide izanda, lau hormen artean idatzi ditu Arratibelek bere lanak, bakardadean. Eta lan horietan guztietan, beste mundu batera darama irakurlea; mitologiaren eta ahozko tradizioaren mundura. 

1923an jaio zen Joxe Arratibel Ergoienako Sariarte baserrian. Hamazazpi urterekin Lazkaoko fraide beneditarren komentuan sartu zen, eta hamar urte geroago apaiztu zen. Fraide bizimoduak, komentutik kanpo lan egitera ere eraman zuen. Izan ere, urteak eman zituen Venezuelan, misiolari lanetan. Euskal Herrira itzuli ondoren, 1964an, beneditarrek Estibalitzen (Araba) duten komentura joan zen, eta han bizi izan da geroztik. 

Komentuko hormen artean idatzi izan ditu bere lanik entzutetsuenak. 1980an, 'Kontu Zarrak' liburua argitaratu zuen, La Gran Enciclopedia Vasca bilduman. Ahozko tradiziotik jasotako ipuinak bildu zituen argitalpen hartan, eta kontalari aparta izateaz gain, ahozkotasuna gordetzeko konpromiso sendoa agertu zuen. Idazle eta kritiko ugarik goratu izan dute 'Kontu Zarrak' liburua. 1995ean berrargitaratu egin zuten, euskara batuan. 

Baina hura ez zen izan Joxe Arratibelek argitaratutako lan bakarra. 'Mari Xor eta beste', 'Dirua neurtzeko ontzia' edota 'Erramun eta Mirentxu' lanak ere kaleratu baititu harrezkero. Orain, 'Izugarriak' liburuarekin osatu du Arratibelek bere bilduma. 

Lan guztiotan, bere jaioterriko mundu magikoa eta mitologia jaso izan ditu, euskara ulerterraz eta samur batean. Ahozko tradizio hori jasotzeko egindako lana azpimarratu dute egunotan. Jabier Kaltzakortak liburuaren azken orrialdeak hartzen dituen elkarrizketan dionez, «Izugarriak ez da ohiko liburua. Sasoi bateko kontalarien harikoa da, espezie galdua gurean». Liburuan bildu dituen ipuinak ere «ahozkotasunez gainezka egiten duten lanak ditugu, hizkera naturalaren gordailu, kontatzeko modu galdu baten zuzeneko lekukotasunak». Istorio eta kontakizun horiek guztiak, kate moduan transmititu izan dira. Hau ez al da azken katebegia izango. ​ A. Apalategi 

